
題陶弘景移居圖

作者：楊維楨　元末明初

本作品收錄於《列朝詩集/甲前07》

大奴擔簦挈壺餐，小奴籠雞約孤㹠。

雪斑鹿前雙婉孌，水雲牯背三溫黁。

中有玉立而長身，幅巾野服為何人？

雲是永明之隱君，身有黑子七星文。

自從夜讀《葛洪傳》，便覺白日生青雲。

解冠徑挂神武門，蜜靈尚拜君王恩。

句容洞天元第八，茅家弟兄遁秦臘。

飛宮三接十二樓，下聽華陽海聲狹。

三朝人物半凋零，水丑木中文已成。

金牛脫絡誰得棰，枯龜受灼寧生靈。

金沙丹飯飢可餉，山中猶嫌呼宰相。

從此移家金積東，滿谷桃花隔秦壤。

畫工何處訪仙蹤，修眉明目射方瞳。

可無雞犬逐牛豕，慄橘葛㭾皆家僮。

鐵厓浮家妻子從，名山亦欲尋赤松。

華陽禮郎或相逢，清風喚起十八公，

乞以玉笙雙鳳吹雌雄。

此作品在全世界都属于公有领域，因为作者逝世已经超过100年，且作品于1931年1月1日

之前出版。

